
ՀՀ և ՎՎԲ միջև նախատեսվող «Կովկասյան էլէկտրահաղորդման ցանց» ծրագրի շրջանակներում փորձագիտական ծառայությունների ֆինանսավորման նպատակով» դրամաշնորհային համաձայնագրի նախագծի մասին


Գերմանիայի զարգացման վարկերի բանկի (KfW) (այսուհետ՝ Բանկ) աջակցությամբ իրականացվող «Կովկասյան էլեկտրահաղորդման ցանց I (Հայաստան-Վրաստան հաղորդիչ գիծ/ենթակայաններ)» վարկային ծրագրի (այսուհետ՝ Ծրագիր) շրջանակներում 2017թ. որոշում է կայացվել ժամանակավորապես դադարեցնել Ծրագիրը և ծախսերի օպտիմալացման նպատակով քննարկել Ծրագրի տեխնիկական նոր լուծումների հնարավորությունները: Ծրագրի իրականացման վերաբերյալ տեղի ունեցած բազմաթիվ քննարկումներով պայմանավորված` Ծրագրի շրջանակներում ՀՀ վարչապետի մոտ 2019թ. հոկտեմբերի 30-ին տեղի ունեցած քննարկման արդյունքներով որոշում է կայացվել Ծրագիրն իրականացնել արդեն իսկ կնքված վարկային և դրամաշնորհային համաձայնագրերով նախատեսված տեխնիկական լուծումներով և Ծրագրի շարունակումն իրականացնել ընթացիկ մրցութային գործընթացների դադարեցման և երեք լոտով նոր մրցույթների նախաձեռնման տարբերակով: Բացի այդ, քննարկման արդյունքում, հաշվի առնելով, որ նոր մրցութային գործընթացը Ծրագրի իրականացման շրջանակներում ընտրված խորհրդատուի համար լրացուցիչ նոր առաջադրանք է, որը ներառված չէ խորհրդատուի հետ կնքված պայմանագրի ծավալներում և որ Ծրագրի կասեցման ընթացքում կասեցվել է նաև պայմանագիրը, հանձնարարվել է ապահովել խորհրդատվական պայմանագրի վերաակտիվացումը՝ նախատեսելով համապատասխան լրացուցիչ ֆինանսական միջոցներ նոր մրցութային գործընթացի կազմակերպման համար: 2019թ. դեկտեմբերի 17-ին կնքվել է պայմանագրի փոփոխություն, ըստ որի՝ պատվիրատուն խորհրդատուին 2020թ. ընթացքում պետք է վճարի մինչև Ծրագրի դադարեցումը և դադարեցման ընթացքում խորհրդատուի կողմից մատուցված ծառայությունների համար 350 հազ. եվրո գումար և նոր մրցութային գործընթացի կազմակերպման համար՝ 340 հազ. եվրո գումար:
Ծրագրի շարունակման վերաբերյալ Բանկի, «Բարձրավոլտ էլեկտրացանցեր» ՓԲԸ-ի և Ծրագրի խորհրդատու «Fichtner» ընկերության միջև իրականացված բանակցությունների արդյունքում կողմերը համաձայնել են, որ Բանկի (նաև Ծրագրի կասեցմամբ պայմանավորված) պահանջների ապահովման նպատակով անհրաժեշտ է իրականացնել Ծրագրի նախապատրաստման լրացուցիչ ուսումնասիրություններ և հետազոտություններ (արձանագրությունը կցվում է՝ (e) կետ): 
Հաշվի առնելով, որ Բանկի, ՀՀ ֆինանսների նախարարության (Ստացող) և 
ՀՀ էներգետիկայի և բնական պաշարների նախարարության (Ծրագիր իրականացնող միավոր) միջև 2013թ. մայիսի 24-ին կնքված 820 000 եվրո դրամաշնորհի տրամադրման ֆինանսական համաձայնագրով սահմանված նպատակների շրջանակներում մինչև Ծրագրի կասեցումը իրականացված Ծրագրի նախապատրաստման միջոցառումների արդյունքում դրամաշնորհի չօգտագործված միջոցները բավարար չեն նշված լրացուցիչ ուսումնասիրությունների և հետազոտությունների համար, Բանկը հայտնել է (գրությունները կցվում են), որ Գերմանիայի կառավարությունը պատրաստ է այդ նպատակով տրամադրել 550 000 եվրո գումարի չափով լրացուցիչ դրամաշնորհային միջոցներ: 
Բանկը հայտնել է նաև, որ լրացուցիչ դրամաշնորհային միջոցների տրամադրումը նախատեսում է իրականացնել նոր համաձայնագրի կնքմամբ՝ չկապելով 2013թ. համաձայնագրի հետ:
Ծրագիրն իրականացվում է «Բարձրավոլտ էլեկտրացանցեր» ՓԲԸ-ի կողմից:
Հաշվի առնելով վերոգրյալը՝ ՀՀ տարածքային կառավարման և ենթակառուցվածքների նախարարությունը նպատակահարմար է համարում ներկայացված համաձայնագրի նախագծի ստորագրումը:
